ТАТАРСТАН РЕСПУБЛИКАСЫ

КАМА ТАМАГЫ МУНИЦИПАЛЬ РАЙОНЫ

ОЛЫ САЛТЫК УРТА ГОМУМИ БЕЛЕМ БИРҮ МӘКТӘБЕ

ЛЕНИНГРАДНЫҢ 900 КӨНЕ

(Әдәби-музыкаль композиция)

Төзеде:     Нурмиева 
Флёра Нургаязовна.

2017
              Халкыбыз Бөек Җиңүнең 75 еллыгын билгеләп үткән көннәрдә сугышның никадәр зур фаҗига икәнлеген яшь буынга тагын бер кат искәртергә кирәклегенә инанасың. Илебез кичергән бу сугышның һәр көне турында күп нәрсәләр сөйләп булыр иде. Ләкин мин үземнең язмамда аның 900 тәүлеккә сузылган Ленинград блокадасы турында сөйләүне генә максак итеп алдым. Меңәрләп ачлыктан интеккән, сугыш газапларын кичергән ленинградлыларның батырлыгы турында сөйләүче язмамдагы шигырьләр Ю.Вороновның “Блокада”исемле шигырьләр җыентыгыннан тәрҗемә ителде.
Максатлар:
1) Бөек Ватан сугышы елларындагы  Ленинград блокадасы  турында мәгълүмат бирү, 
2) танып белү активлыгын үстерү,
        3) укучыларда сугышка карата ачы нәфрәт, халкыбызга карата горурлык, сугыш һәм тыл ветераннарына карата кадер-хөрмәт хисләре тәрбияләү.
 Инценировка  5-11 класслар өчен  язылды. Нәни кыз һәм малай ролендә 5-6 класс укучылары, калган рольләрдә 8-11 класс укучылары уйный ала. Укучылар белән әзерлек  алдан ук алып барыла: инценировкада катнашачак укучыларга  Ленинград блокадасы турында укырга кушыла. Бу инценировка  тыл һәм сугыш ветераннары белән очрашу кичәләрендә, сугышка багышланган мәктәп чараларында  куелырга мөмкин. Чара үткәреләчәк бина эчендә сугышка багышланган фото-күргәзмәләр, ветераннарның истәлекләре язылган альбомнар, укучыларның сугыш һәм тыл ветераннары турында язган иншалары куелырга мөмкин.
ЛЕНИНГРАДНЫҢ 900 КӨНЕ.

Сәхнә ике өлешкә бүленгән. Бер өлеше бүгенге көнне тасвирлый: анда якты,“Бөек Җиңүгә - 75 ел”, “Беркем дә, бернәрсә дә онытылмый!” сүзләре язылган плакатлар эленгән, чыгыш ясаучы укучылар да монда урнашкан. Икенче өлеш кичә башланганда караңгы була. Соңыннан тонык ут яна – ул блокада вакытындагы Ленинградны хәтерләтә. Арткы планда аркылы бинт ябыштырылган тәрәзә. Шәм янган өстәл янында ана, кулына чиләк тоткан, чана тарткан, кышкы кием кигән малай, кулына курчак тоткан нәни кыз, иңенә санитар сумкасы аскан  үсмер кыз сәхнәнең төрле җирендә урнашканнар. Сөйләүләр параллель алып барыла, экрандагы картиналар белән тулыландырыла.
(Д.Д.Шостаковичның 7 симфониясе уйный. 3 укучы сөйләп бетергәндә ул туктала. Экранда“1941 ел, 8 сентябрь – 1944 ел, 27 январь. 872 көнгә сузылган Ленинград блокадасы” сүзләре чыга).
1 укучы. 1941 елның 22 июнендә башланган Бөек Ватан сугышы 1418 көнгә сузылган. Бу көннәрнең һәр сәгате, һәр минуты илебез халкына күпме кайгы, күпме хәсрәт алып килгән. Ләкин халкыбыз, фронттамы ул яки тылдамы, бөтен авырлыкларга каршы торып, зур батырлыклар күрсәткән. Без бүген шуларның бары берсе – 872 көнгә сузылган Ленинград блокадасы турында гына сөйләшербез.

2 укучы. Сугышның 79 нчы көнендә, ягъни 1941 елның 8 сентябрендә, немец фашистлары Ленинград шәһәрен чолган алып, аның илебез белән элемтәсен өзгән. Шәһәр өчен авыр көннәр башланган, ләкин завод-фабрикалар эшләвен дәвам иткән. 12 сентябрь мәгълүматлары буенча, шәһәрдә икмәк, ярма  һәм ит 30-35 көнгә, май 45 көнгә, шикәр 60 көнгә җитәрлек. Ә ташкүмер, бик саклап тотканда да, ноябрьгә, сыек ягулык сентябрь ахырларына кадәр  гына кулланырлык калган булган. Ләкин алда 872 көн, якынча 29 ай. (Экранда азык-төлек карточкалары, икмәк кибетендәг чират рәсемнәре). 
3 укучы. Карточка системасы буенча кертелгән азык-төлек нормалары көн саен кими барган. 1 октябрьдән эшләүче кешеләргә 400, балаларга һәм өлкәннәргә 200 грамм икмәк бирелсә, биш тапкыр киметкәннән соң, норма 250 һәм 125 граммга калган. Әле анысы да целлюлоза белән агач чүбе кушып пешерелгән икмәк булган. Соңыннан ленинградлылар ашарга яраклы бар нәрсәне дә куллана башлаганнар.
 Шулвакыт залда ап-ак чәчле, иңенә шәл ябынган әби  торып баса:

Әби: Тагын сугыш,

        Тагын блокада...

        Вакыттыр инде онытырга?!

Кайвакытта әйтеп куям:

“Кирәкми,

Кирәкми ярага кагылырга!”  (Сәхнәгә күтәрелә)
Чыннан да, арыдык бугай без
Сугыш турында тыңлап.

Шигырьләр дә күп язылган,

Блокадага багышлап.

Кайвакытта бу сүзләрем

Бик хаклы да күренер.

Дөресе шул булса да,

Бу дөреслек – хак түгел!

         Янәдән шул вакыйгалар

Кабатланмасын, дисәк,

Безнең түгел, оныкларның 

Онытмаулары кирәк.

Җуелмасын дип хәтердән,

Юкка гына борчылмыйм.

Оныкларга гыйбрәт өчен,

Һәр көнен, төнен барлыйм. (Сәхнәнең “блокада ягының” алдына баса)
Шул газаплы 900 көн

Үзәкләрне өзә лә.

Илле, җитмеш ел үтсә дә,

Калыр истә мәңгегә.          (“Блокада ягы”на үтә, шәлен курчак тоткан кызның иңенә салып чыгып китә – ул аның бала чагы).

Үсмер кыз:

Аш урынына – келәй быламыгы,

Күргән юк без күптән ботканы.

Чәй урынына – ылыс төнәтмәсе,

Бу ачлыкка ничек түзәсе?

Аяклар да сине тыңламыйлар,
Куллар инде күптән оеган.

Йөрәкнең дә тибеше юк сыман,
Әллә ул да инде туктаган?!

Әй йөрәгем!

Тип син, тип син, әйдә,

Ни кадәрле газап күрсәң дә.

Шул тибешең белән дошманга ат,

Ә йөрәктә безнең – Ленинград!

1 укучы. (Экранда җимерек биналар, Невага су алырга килгән вакытларны сурәтләүче рәсемнәр). Дошманның авиация һәм артиллерия уты 840 промышленность предприятиясен, күп кенә әһәмиятле тарихи һәм мәдәният биналарын, 44 км  суүткәргеч трубасын, 78 км канализация челтәрен юк иткән. Тора-бара шәһәрдә ягулык запаслары да беткән. Трамвайлар туктаган. Өйләрдә электр утлары сүнгән. 1942 елның 25 январена шәһәрне су белән тәэмин итеп торган соңгы су станциясе дә эштән туктаган. 

 Малай: 

   Янә атыш, янә сиренә улый,

Зениткалар ата башлады...

Петропавловск очындагы фәрештә дә,

Очарга дип, бик еш талпынды.

Кемдер чана тарткан, кемдер чиләк – 

Суга диеп бар да ашыга.

Актык көчне җыеп килдек бүген,

Боз каплаган Нева ярына.

Өскә коя кургаш яңгыр

Немец самолётлары.

Ник йөгерми соң берсе дә,

Юкмы исән калу уйлары?
Ярга кадәр унбиш адым...

Ләкин ничек үтәсе?

Алган суны, түкми-чәчми,

Өйгә кайтып җитәсе?!

Егыла калсаң, торам димә,

Хәл юк чөнки, баш та әйләнә...

Ничәнче көн инде ашаган юк,

Эләккән юк валчык икмәк тә.

2 укучы: (реквием яңгырый. Экранда урамда үлеп калган кешеләр, чанага салынган мәетләрне күмергә илтүче ленинградлылар). Сугышка кадәр Ленинградта 3421 мең кеше яшәгән. Блокада елларында шуның 1,5 млн.ы үтерелгән. 1941 елның 4 сентябреннән алып 1944 елның 22 январена кадәр шәһәргә 107158 авиобомба, 148478 снаряд төшерелгән.
Ана: Сугыш, ачлык, кышкы салкын...
Халыкны кырды гына.

Ленинград әверелде

Үлем проспектына.

Беркайчан оныта алмам,

Карда чана шыгырдавын.

Хәтерләтә ул кемнеңдер

Авыр газаплы елавын.

Юрганга төреп салган ул

Туганын, я баласын.

Нинди бизмәннәр белән үлчәргә,

Хәсрәтен бу ананың?

Төшләргә кереп йөдәтә,

Хат ташучы килүе.

Ә аның кулында һәркөн

Кара кайгы кәгазе.

Йокы инде күптән качты, 

Яшисе килми сыман.

Ләкин үч итеп яшим мин,

Җиңә алмас безне дошман!

Бомбёжкалар тынмаса да,

Без иртән эшкә бардык.

Хатын-кызлар һәм үсмерләр
Станок артына бастык.

Яшәү... Үлем...

Бу ике сүз

Көрәште һәркөн монда.

Дошман үзе хәйран калды,

Халык батырлыгына.

3 укучы: Блокадада калучылар арасында балалар да күп булган. Ләкин үлүчеләр арасында аларның саны, өлкәннәргә караганда, азрак. Бу очраклы гына күренеш түгел. Чөнки гаиләдәге өлкәннәр, әти-әнисе һәм әби-бабасы, иң беренче чиратта балаларны коткарганнар. Үзләренә дә аз гына бирелгән икмәкнең күбесен нәни балаларга биргәннәр алар. (Экранда Т.Савичеваның портреты, көндәлек битләре).
Ләкин сугыш аяусыз. Ленинградлылар арасында бөтен гаиләләре белән үлүчеләр дә күп булган. Бүгенге көндә Ленинград тарих музеенда сакланучы Таня Савичеваның көндәлеген тетрәнмичә укып булмый. Ул анда гаилә членнарының үлгән көннәрен язып барган: “Женя 1941 елның 28 декабрендә көндезге сәгать 12 дә үлде. Әбием 1942 елның 25 январенда көндезге сәгать 3 тә үлде. Лека 1942 елның 17 мартында иртәнге сәгать 5 тә үлде. Вася абый 1942 елның 13 апрелендә төнге сәгать 2 дә. Лёша абый 1942 елның 10 маенда көндезге сәгать 4 тә. Әни 1942 елның 13 маенда иртәнге 7.30 да. Савичевлар үлделәр. Барысы да үлде. Таня үзе генә калды.”
Кыз:   Юкка чыкты нәни песи,

Этебез дә югалды.

Юаныч булырга миңа,

Шушы курчагым калды.

Урамга да чыгып йөрмим,

Бары тик өйдә торам.

Ничек кирәк утын табып,

Бүлмәбезне җылытам.

Алып кайта әни ипи –

Йөз егерме биш грамм.

Паёкка биргән икмәкне

Ашамыйм мин – суырам.

Ашый калсаң, бик тиз бетә,
Әни әйтә: – Суырып ят! – 

Тамагымда ипи тәме 

Саклана бит бик озак.

(Экранда Ладога күле аша салынган “Тормыш юлы”рәсемнәре.)
1 укучы: 1941 елның ноябре ахырында Ладога күле өстеннән автомобиль юлы салынган. Халык аны “Тормыш юлы” дип атый. Боз өсте буйлап шәһәргә корал, сугыш кирәк-яраклары, медикаментлар, ягулык һәм азык-төлек кертелгән. Ләкин дошман самолёты һәм артиллерия уты астында күпме кертелгәндер инде алар? Машиналар, ягулык җитмәгән, боз да әле бик юка булган. 

Малай:Суыклар үтте үзәккә,
Бу блокада чорында.

Кышкы салкыннарның булды

Ярдәм иткән чагы да.

Соңгы чиккә җитте тормыш,

Нинди әмәл табасы?

Күпләрне янә тудырды,

Ладога “Тормыш юлы”.

Боз өсте буйлап элдерә

Машина, җигүле ат.

Аз гына ярдәм булса да,

Куанды Ленинград.

Бик хәвефле иде бу юл:
Дошман сизде – ут ачты.

“Тормыш юлы” күпләр өчен

Үлем сукмагы булды.
2 укучы: “Тормыш юлы” аша балалар, картлар тылга – илебезнең төрле почмакларына, шул исәптән, Татарстан җиренә дә озатылган. Казанлылар күп кенә ленинградлыларны үзләренә сыендырган. Суыктан һәм ачлыктан интеккән ленинградлылар өчен республика икенче ватанга әйләнә. Монда алар оборона предприятиеләрендә батырларча хезмәт куеп, көтеп алынган Бөек Җиңүне якынайталар. Сугыш тәмамлангач та күп кенә ленинградлылар Казанда яшәп кала, хезмәт юлын дәвам итә, балалар һәм оныклар тәрбиялиләр.
3 укучы: Авыр елларда шәһәрне саклап көрәшүчеләр арасында меңләгән якташларыбыз да булган. Ленинград өчен сугышларда Татарстаннан 17 кеше Советлар Союзы Герое исеменә лаек була. Икесе Дан Орденының тулы кавалеры. 1942 елның июненнән Ленинград фронтын җитәкләгән якташыбыз маршал Говоров үзенең истәлекләрендә болай дип яза:”Татар сугышчыларының хәрби эшчәнлеген югары бәялим. Алар илебезнең башка милләт кешеләре белән, иңгә-иң торып, илебез азатлыгы, бөек Ленинград өчен батырларча сугыштылар”. Бөек полководецның бу сүзләрен фактлар да раслый. Менә шуларның берничәсе: полковник Бурмистровның орден һәм медальләр белән бүләкләнгән 950 сугышчысы арасында 188 татар да булган. Лейтенант Ибрагим Галиев батырлыгы да Ленинград фронтында күпләргә үрнәк булган. Ул 1944 елның 19 январенда, взводы белән дошман тылына үтеп, каршы як оборонасын өзгән һәм илебез гаскәрләренең уңышлы һөҗүмен тәэмин иткән. Лейтенант Тимерхан Булатов ротасы сугышчылары Әхмәдуллин, Әхмәтов Пулков биеклеге өчен барган сугышларда батырлык үрнәкләре күрсәткәннәр. Райондашларыбыз артиллерист сержант Силяков бер сугышта гына дошманның бер рота сугышчысын һәм дзотын юк иткән. Ишем авылыннан Зәйнуллин Хатыйп “Тормыш юлы” буйлап күп кенә ленинградлыны алып чыккан. Ә блокаданың бөтен авырлыгын үз җилкәсендә татыган, күп кенә орден-медальләр белән бүләкләнгән авылдашыбыз Миннеҗанов Талип бабай бу вакыйгалар турындагы кинокадрларны тыныч кына карый алмый иде. (Ветеран истәлекләре укыла).
(Экранда  салют вакытын тасвирлаган картиналар, хәрби марш яңгырый).

2 укучы: Менә шундый курку белмәс батыр уллары булган халыкны җиңеп буламыни?! Кешелек тарихының иң зур фаҗигасы булган Ленинград блокадасы 1944 елның 27 январенда өзелә һәм бу көнне Ленинградта кичке сәгать 8 дә 324 орудиядән 24 тапкыр салют бирелә. Авырлыклар алдында баш имичә, батырлык үрнәге, яшәүгә омтылыш, зур ихтыяр көче күрсәткән  ленинградлыларны Ватан әнә шулай алкышлый.
(“Җиңү җыры”дигән җырның музыкасы уйнала (Р.Байтимеров шигыре, Р.Яхин көе). Сәхнәнең икенче өлеше дә яктыра, барысы да экрандагы салютка шатлана).
Ана:   Залп арты залп яңгырый – 

Салют Ленинград күгендә.

Кемдер елый, кемдер көлә –

Шатлык халык күңелендә.

Елыйк әле, әй шатланыйк,

Без күп татыдык кайгыны.

Җиңү көнен күрмәде бит,

Ярты Ленинградлы. 
Бу салют алар өчен дә
Мәңгегә яңгырасын.

Бу сугыш соңгысы булсын,

Бер дә кабатланмасын!

(Экранда Ленин һәм Кызыл йолдыз орденнары, “Ленинградны саклаган өчен” медале рәсемнәре күрсәтелә).

3 укучы: Сугыш вакытында күрсәткән героизм үрнәкләре  һәм батырлыклары өчен, 1945 елның 1 маенда Югары Башкомандующий приказы белән Ленинград шәһәренә Герой шәһәр исеме бирелә. 1965елның 8 маенда Герой шәһәр  Ленин ордены һәм Кызыл йолдыз медале белән бүләкләнә. 1942 елның 22 декабрендә үк инде “Ленинградны саклаган өчен” медале белән бүләкләү каралган була. Бүгенге көндә бу медаль белән 1,5 млн. кеше бүләкләнгән. Шуларның 15 меңе – Ленинград балалары. Ленинград фронтында тиңдәшсез батырлыклары өчен140 коры җир һәм 126 флот вәкиле, 19 партизан Советлар Союзы Герое исеменә лаек була. 350 мең солдат һәм офицер, 5,5 мең партизан, 400 “Тормыш юлы” хезмәткәре орден һәм медальләр белән бүләкләнә.
1укучы: Тагын җирдә сугыш кабатланмасын дисәк, әби-бабаларыбыз кичергән бу сугышның фаҗигале нәтиҗәләрен онытмаска кирәк. Алар яулап алган тыныч тормышның, бүгенге матур көннәрнең кадерен белик. Беркем дә, бернәрсә дә онытылырга тиеш түгел! (Халкыбызның “Матур булсын” җыры башкарыла).
